
Respublika  miqyosidagi  ilmiy-texnik  anjuman  materiallarida  zamonaviy 
innovatsion  tadqiqotlarning  dolzarb  muammolari  va  rivojlanish  tendensiyalari 
sohasidagi innovatsion tadqiqotlar aks etgan.  

Globallashuv sharoitida davlatimizni yanada barqaror va jadal sur’atlar bilan 
rivojlantirish  boʻyicha  amalga  oshirilayotgan  islohotlar  samarasini  yaxshilash 
sohasidagi ilmiy-tadqiqot ishlariga alohida e’tibor qaratilgan. Zero iqtisodiyotning, 
ijtimoiy  sohalarni  qamrab  olgan  modernizatsiya  jarayonlari,  hayotning  barcha 
sohalarini liberallashtirishni talab qilmoqda.

Ushbu  ilmiy  ma’ruza  tezislari  toʻplamida  mamlakatimiz  va  xorijlik  turli 
yoʻnalishlarda  faoliyat  olib  borayotgan  mutaxassislar,  olimlar,  professor-
oʻqituvchilar,  ilmiy  tadqiqot  institutlari  va  markazlarining  ilmiy  xodimlari, 
tadqiqotchilari,  magistr  va  talabalarning  ilmiy-tadqiqot  ishlari  natijalari 
mujassamlashgan.

Mazkur toʻplamga kiritilgan ma’ruza tezislarining mazmuni,  undagi statistik 
ma’lumotlar va me’yoriy hujjatlarning toʻgʻriligi hamda tanqidiy fikr-mulohazalar, 
keltirilgan takliflarga mualliflarning oʻzlari mas’uldirlar.

ALOQA VA SAVDO YOʻLLARINING RIVOJLANISHIGA KATTA TA’SIR 
KOʻRSATGAN GʻILDIRAKLI TRANSPORT VOSITALARINING PAYDO 

Annotatsiya:  Insoniyat  tarixidagi  eng  muhim  kashfiyotlardan  biri  – 
gʻildirakning  paydo  boʻlishi  va  shu  asnoda  gʻildirakli  transport  vositalaridan 
foydalanishga  oʻtilishining  aloqa  yoʻllari  rivojiga  qoʻshgan  oʻziga  xos  xissasi  va 
ahamiyati haqida arxeologik tadqiqotlar hamda tarixiy manbalarga suyanilgan holda 
atroflicha fikir yuritiladi. 

Kalit so‘zlar: Aloqa yoʻllari, gʻildirak, transport, arava, ot, tuya, eshak, xachir, 
xoʻkiz,  Oltindepa,  harbiy  yurishlar,  qoʻqon  arava,   qadimiy  ulov  vositalari,  yuk 
tashish xizmati, eneolit-bronza davri.

Bronza davri boshlarida, ehtimol undan ham oldinroq insoniyat tarixidagi eng 
muhim kashfiyotlardan biri – gʻildirak paydo boʻldi. Keyingi texnik taraqqiyot uchun 
ham zamin hozirlagan bu yangilik ilk ulov-tansport vositalari boʻlgan turli tipdagi 
(maʼlum  geografik  hudud  va  landshaftning  xususiyatidan  kelib  chiqqan  holda) 
aravalarning  ixtiro  qilinishiga  olib  keldi.  Gʻildirakli  transport  vositalaridan 
foydalanishga oʻtish aloqa yoʻllari rivojiga oʻziga xos taʼsir koʻrsatdi. Birinchi galda 
gʻildirakli  transport  vositasi  boʻlgan aravalar  harakatlana oladigan yoʻllarni  qurish 
zarurati  paydo  boʻldi.  Bunday  yoʻllar  dastlab  savdo-hunarmandchilik  markazlari 
boʻlgan shaharlar  yoki  boshqa yirik  manzillar  hududi  doirasida qurila  boshlangan 
boʻlishi  mumkin.  Bunga  ijtimoiy-iqtisodiy  munosabatlarning  maʼlum  darajasini, 
yaʼni oʻzaro mahsulot almashish va savdoning, aravalar va ularning qismlarini yasay 
oladigan  ustalar  va  ustaxonalarning,  aravalarga  qoʻshiladigan  ulov  vositalarining 
mavjudligi va boshqa tegishli zaruriy omillardan kelib chiqqan hosila sifatida qarash 
mumkin. 

Yoʻllar, ayniqsa gʻildirakli transport vositalari harakatlanishiga moʻljallangan 
yoʻllarni barpo etish katta xarajatlar va mehnat talab etishi maʼlum. Shu sababli ham 
bu yoʻllar dastlabki davrlarda faqat tor mahalliy doirada, masalan shaharlar va boshqa 
iqtisodiy markazlarni ularning taʼsiri doirasida boʻlgan joylar (xom ashyo manbalari, 

hosil yetishtiriladigan dalalar va boshqalar) bilan bogʻlashga xizmat qilgan. Janubiy 
Turkmanistondagi  Oltintepa  yodgorligining  markaziy  koʻchasi  gʻildirakli  aravalar 
yurishiga moʻljallab qurilganligi  mintaqamizda protashahar bilan iqtisodiy-xoʻjalik 
munosabatlarida  boʻlgan  hududlarni  bogʻlashda  aravalardan  foydalanish  va  ular 
harakati  uchun  yoʻllar  qurish  rivojlangan  bronza  davridan  boshlanganligini 
koʻrsatadi. 

Gʻildirakli transportning, turli hajm va shakldagi aravalarning paydo boʻlishi 
ulov  vositalari  sifatida  uy  hayvonlarining  tortish  kuchidan  foydalanishning 
boshlanilishiga  olib  keldi.  Bunday  maqsadda  bronza  davridan  boshlab,  turli 
hududlarning  tabiiy  sharoiti  va  uy  chorvachiligi  ixtisosligiga  bogʻliq  ravishda  ot, 
tuya,  eshak,  xachir,  xoʻkiz  va  boshqa  hayvonlar  aravalarga  qoʻshila  boshladi. 
Masalan,  Sharqiy  Qozogʻistondagi  Tarbagʻatoy  qoyatosh  suratlaridagi  ikki  ot 
qoʻshilgan  ikki  gʻildirakli  arava  tasviri,  Janubiy  Turkmanistondagi  Oltindepa 
yodgorligidan  tuya  qoʻshilgan  4  gʻildirakli  aravaning  sopol  haykalchasi  topilgan. 
Oltindepadagi  haykalcha  Oʻrta  Osiyo  janubida  bronza  davrida  tuya  qoʻshilgan 
aravalardan foydalanilganligini tasdiqlaydi. Togʻli Oltoydagi 5-Paziriq qoʻrgʻonidan 
4 ta ot qoʻshilgan 4 gʻildirakli aravaning qoldigʻi  topilishi , mashhur “Amudaryo 
hazinasi”  ichida  quyma  oltindan  moʻjaz  qilib  ishlangan  ikki  gʻildirakli  arava 
mavjudligi,  Oltoy  va  Oʻrta  Osiyoning  dasht  hududlaridagi  makonlardan  topilgan 
aravalar qoldiqlari, qoyatoshlardagi aravalar tasvirlari  va boshqa maʼlumotlar Oʻrta 
Osiyo  xalqlari  hayotida  aravalardan  foydalanish  qadimdan  rivojlanib  kelganligini 
koʻrsatadi.

Aravalardan  qadimdan  jangovar  transport  vosita  sifatida  ham  foydalanilib, 
ossurlar, hindlar, yunonlar va boshqa qadimgi xalqlarda ikki gʻildirakli jang aravalari 
keng tarqalgani maʼlum. Jang aravalari tasviri Qoratovdagi Arpauzun degan joyda , 
Afrosiyob devoriy rasmlarida topilgan. Bu mintaqamiz xalqlari ham jang aravalari 
bilan  tanish  ekanligidan  dalolat  beradi.  Aravalarning  harbiy  ahamiyatini 
anglashimizga xizmat qiladigan dalillar ichida Ahamoniy hukmdorlar Kserks va Doro 
I  ning  Yunonistonga  uyushtirgan  harbiy  yurishlari  davrida  jang  aravalaridan  va 
yuklar ortilgan aravalardan keng foydalanganini ham aytib oʻtish mumkin.

Xan  sulolasi  davrida,  mil.  avv.  102-101-yillarda  xitoyliklarning  Davan 
davlatiga  uyushtirgan  ikkinchi  harbiy  yurishiga  puxta  tayyorgarlik  koʻrilgan.  Bu 
harbiy safarbarlikka jalb qilingan qoʻshin taʼminoti uchun hukmat gʻaznasidan katta 
mablagʻ  ajratilib,  yetarli  kuchlar  jalb  etilgan.  Qadimgi  xitoy  manbasi  boʻlgan 
“Shiszi”da  Xitoy  qoʻshini  toʻplanadigan  Dunxuan  shahriga  harbiylar  uchun  oziq 
ovqatlar, qurol-aslahalar va boshqa kerakli narsalar minglab otlar, tuyalar, xachirlar, 
eshaklarga  va  aravalarga  yuklanib  yetkazib  berilganligi  haqidagi  qaydlarga  ham 
eʼtibor  qaratish  kerak.  Bu  maʼlumotlar  ot-ulov  va  aravalardan  qadimdan  boshlab 
harbiy maqsadlarda asosiy yuk tashuvchi vosita sifatida foydalanilib kelinganligini 
tasdiqlovchi muhim dalolatdir. Qadimgi Xitoyda foydalanilgan aravalar haqida Sin 
Shi Xuandining mahobatli maqbarasidan jangchilarning sopoldan yasalgan haykallari 
bilan  birga  topilgan  4  ot  qoʻshilgan  yopiq  arava  kichik  nusxasi  ham  birmuncha 
maʼlumot beradi.

Mintaqamizda ham oʻrta asrlarda aravalar harbiy yurishlar davrida asosiy yuk 
tashuvchi vosita boʻlgan .Xususan, Amir Temurning harbiy yurishlari davrida qoʻshin 

uchun  zarur  gʻalla  va  bosha  oziq-ovqat  zaxiralari,  ayrim  harbiy  yarogʻ-aslahalar 
aravalarda olib yurilgan. Aravalardan yuk tashishdan tashqari, vaziyat taqozo etganda 
mudofaa istehkomlari barpo etishda ham foydalanilgan. Bu ayniqsa chorvador turkiy 
xalqlarda keng rivojlanib, bu usuldan gunnlar Rim qoʻshinlari bilan boʻlgan janglarda 
ham  foydalangani  maʼlum.  Ayrim  manbalarga  koʻra,  bu  usul  ilk  oʻrta  asrlarda 
gunnlar  orqali  Yevropaga  ham  tarqaladi.  Oʻrta  asrlarda  aravalardan  mudofaa 
maqsadida foydalanilgani haqida “Boburnoma”da ham maʼlumot keltiriladi.

Oʻrta Osiyoda qadimgi davr va oʻrta asrlarda tuya, hoʻkiz, ot va boshqa yirik 
uy  hayvonlari  qoʻshilgan  aravalardan  foydalanilgani  haqida  koʻplab  maʼlumotlar 
saqlanib  qolgan.  Koʻchmanchi  chorvachilik  paydo  boʻlgan  bronza  davridayoq 
mintaqaning  dasht  hududlarida  uzoq  masofalarga  koʻchishga  moʻljallangan,  kigiz 
bilan oʻralgan toʻrt gʻildirakli aravalar paydo boʻlgan. Oʻrta asrlar davrida ham tuya 
qoʻshilgan  aravalar  mintaqaning  dasht  hududlarida  asosiy  ulov  vositalaridan 
hisoblanardi.  Xususan,  venetsiyalik  sayyoh,  elchi  va  josus  Franchesko  Pecholatti 
Markaziy  Osiyoga  sayohati  (1348-1355  yy.)  davrida  dastlab  xoʻkiz  qoʻshilgan 
aravalardan foydalangan boʻlsa, Kichik Saroydan (Saroyjikdan) Xorazmning oʻsha 
paytdagi bosh shahri Urganchga 20 kun davomida 2 ta tuya qoʻshilgan aravada yetib 
keladi.  Marokashlik  sayyoh  Ibn  Battuta  ham  Oltin  Oʻrdadan  Xorazmga  kelishda 
Oʻgʻuz  choʻllarini  ikkita  tuya  qoʻshilgan  aravada  deyarli  toʻxtamasdan  bosib 
oʻtganini,  bunday  safardan  keyin  aravaga  qoʻshilgan  tuyalar  yana  kuch  (yogʻ) 
toʻplashlari  uchun  ularga  bir  yil  dam  berilishini  alohida  yozib  qoldirgan.  Bu 
maʼlumot mintaqaning dasht va choʻllari orqali oʻtgan yoʻllarda harakatlanish ulov 
vositalari uchun ancha ogʻir kechganidan darak beradi. 

Oʻrta  Osiyoning  chorvador  qabilalar  yashovchi  hududlari  orqali  oʻtgan 
yoʻllarda tuyalarni almashtirish imkoniyati  ham boʻlgan. Xususan, Oʻrta Osiyo va 
Sibir  shaharlari  oʻrtasidagi  aloqalarda kirakash boʻlib yollanuvchi  qozoqlar  yoʻlda 
toliqib qolgan tuyalarni almashtirish uchun oʻz ovullariga kirishi, koʻp hollarda esa 
tuyachilik  bilan  shugʻullanuvchi  chorvadorlar  yirik  savdo  karvonlari  yoʻli  ustida 
tuyalarini  boqishgan va karvonlardagi charchagan tuyalarni   maʼlum narx evaziga 
sogʻlom, yaxshi boqilgan baquvvat tuyalarga almashtirishgan. Buning evaziga ular 
yaxshigina daromad qilishgan.

Umuman olganda,  qadimgi davr va oʻrta  asrlarda Oʻrta  Osiyo tekisliklarida 
tuya qoʻshilgan aravalar  katta  masofalarni  bosib oʻtishda asosiy transport  vositasi 
sifatida katta oʻrin tutgan. Tuya qoʻshilgan arava tezligi birmuncha sekin boʻlsa-da, 
choʻl va dashtlarda qumliklarni bosib oʻtishda ularning ahamiyati katta hisoblangan. 
Shuning uchun ham mintaqaning dasht va choʻl hududlaridan oʻtishda asosan tuya 
qoʻshilgan aravalardan keng foydalanilgan.  Buni  soʻnggi  oʻrta  asrlarda ham Oʻrta 
Osiyo xonliklari va Sibir shaharlari oʻrtasidagi iqtisodiy aloqalarda aravalardan yuk 
tashish vositasi sifatida keng foydalangani ham tasdiqlaydi. 

Qadimgi davr va oʻrta asrlarda hoʻkiz qoʻshilgan aravalar ham mintaqaning 
ayrim hududlarida keng yoyilgan edi . Mutaxassislar mintaqamizda hoʻkiz qoʻshilgan 
aravalardan foydalanish mil. avv. IV mingyillikda boshlanganini qayd etishadi. Mil. 
avv. I mingyillikda mintaqa shimolidagi dashtlarda yashovchi skif qabilalari hoʻkiz 
qoʻshilgan  aravalardan  keng  foydalangani  manbalarda   va  ilmiy  adabiyotlarda 
taʼkidlab  oʻtiladi.  Qadimgi  xitoy  manbalarida  (Tanshu)  ham turk  yerlaridan  faqat 

Yuyegan (Urganch)  mulkida hoʻkiz  qoʻshilgan aravalar  bilan savdo aloqalari  olib 
borilishi  toʻgʻrisidagi  maʼlumot  mavjud.  XIX asrda  qoraqalpoqlar  aravaga  hoʻkiz 
qoʻshishgani va boshqa koʻplab misollar hoʻkiz qoʻshilgan aravalardan qadimgi davr 
va oʻrta asrlarda Amudaryoning quyi oqimi va Qora dengiz shimolidagi dasht aholisi 
keng foydalanganini koʻrsatadi. 

Shu bilan  birga,  bu  holatni  boshqa  geografik  kengliklarda  ham uchratamiz. 
Xususan,  hoʻkizlarni  aravalarga  qoʻshib  foydalanish  Hindistonda  keng  tarqalgani 
maʼlum.  Ayrim  tadqiqotchilar  moʻgʻullar  ham  hoʻkiz  qoʻshilgan  aravalardan 
foydalanishganini  qayd etishdi.  Mashhur  sayyoh Marko Polo  ham moʻgʻullarning 
oʻsha aravalardan foydalanishi, ular qora kigiz bilan yopilgani bois kun boʻyi yomgʻir 
yoqqanda ham suv oʻtkazmasligini  hayrat bilan yozib qoldirgan edi. 

Shu  oʻrinda,  chorvador  turkiy  qavmlardan  boʻlgan  qangʻlarni,  aniqrogʻi 
“Qangʻ”  atamasini  “aravakash”  yoki  “aravali”  tarzida  talqin  qiluvchi  ilmiy 
qarashlarni ham esga olish mumkin. Bu maʼlumotlar ham aravalarning Oʻrta Osiyo 
xalqlari hayotida tutgan ahamiyatini koʻrsatadi .

Yuqorida keltirilgan maʼlumotlar aravalar mintaqaning dasht hududlari orqali 
olib  borilgan  iqtisodiy  aloqalarda,  mavsumiy  migratsiya  jarayonlarida  qadimgi 
davrdan boshlab katta oʻrin tutib kelganini tasdiqlaydi.

Oʻrta  Osiyoda  aravalardan  yuk  tashishda,  mahalliy  chorvador  qabilalarda 
aholining mavsumiy koʻchish jarayonlarida va boshqa xoʻjalik maqsadlarida, harbiy 
vaziyat taqoza etganda harbiy qoʻshinlarning yuklari va harbiy aslahalarini,  qurol-
yarogʻlarini tashishda foydalanilgan. Shu bois aravalarni chidamliligiga katta eʼtibor 
qaratilgan.  Mintaqamizda  oʻrta  asrlarda  asosan  ikki  gʻildirakli  soyabonsiz  ochiq 
aravalardan foydalanilgan. Aravalarni tuzilishi va hajmiga koʻra bir necha turlarga 
boʻlinib, ular mintaqaning turli hududlarida turlicha boʻlgan. Aravalar shotisi asosan 
mirzaterakdan, gʻildiragi (tegarchak) qismlari qattiq qayragʻochdan yasalgan. Arava 
gʻildiragini  yasash  maxsus  malakali  ustalar  tomonidan  ustaxonalarda  amalga 
oshirilgan.  Mintaqamizning  shimoli-sharqiy  hududlarida  katta  gʻildirakli  Qoʻqon 
arava tarqalgan. Uning gʻildiragi 6,5 fut balandlikda boʻlib, bir aylanishda 7,5 fut 
masofani  bosib  oʻta  olgan.  Gʻildiragi  kattaligi  sababli  Qoʻqon  aravasida  ungʻir-
choʻngʻir joylarda ham yuk tashish mumkin boʻlgan. Ot qoʻshilgan Qoʻqon arava 40 
pud, tuya qoʻshilgani 60 pud yuk olgan koʻtara olgan.

Oʻrta  Osiyoning  janubi-gʻarbiy  hududlarida  kichik  gʻildirakli  aravalar, 
Xorazmda  esa  oʻziga  xos  shakldagi  aravalar  tarqalgan.  Savdo  yoʻllari  boʻyida 
joylashgan  shaharlar  va  ayrim  yirik  qishloqlarda  aravakash  ustalar  yashab,  ular 
mahalliy  aholiga  va  savdo  karvonlariga  tegishli  xizmatlar  koʻrsatgan.  Mintaqada 
aloqa-savdo yoʻllari rivojining yangi davri ulov va transport (asosan turli aravalar) 
vositalaridan foydalanishning kelib chiqishi  bilan boshlandi. Umuman olganda, ulov-
transport vositalarining paydo boʻlishi va evolyutsiyasi bronza davridan to zamonaviy 
transport vositalari paydo boʻlib, keng isteʼmolga kirgunga qadar deyarli oʻzgarishsiz 
kelgan. 

Xullas,  ulov va gʻildirakli  transport  vositalaridan foydalanish eneolit-bronza 
davrida  boshlanib,  ular  to  zamonaviy  yoʻllar  va  transport  vositalari  (avtomobil, 
poyezd  va  boshqa  transport  vositalari,  ular  uchun  moʻljallangan  yoʻllar)  paydo 
boʻlguncha  ichki  va  tashqi  iqtisodiy-madaniy  aloqalarda  asosiy  oʻrin  tutib  keldi. 

Tuya, ot, eshak va boshqa hayvonlardan ilk ulov vositalari sifatida foydalanishning 
boshlanishi  qadimgi  yoʻllar  tarmoqlari  rivojiga,  turli  hududlar  oʻrtasidagi  oʻzaro 
mahsulot  almashuvi  va  iqtisodiy  munosabatlar  rivojiga  katta  taʼsir  koʻrsatdi. 
Gʻildirakning kashf etilishi esa yirik uy hayvonlarining tortish kuchi bilan harakatga 
keltiriladigan  ilk  transport  vositasi  –  aravalarning  paydo  boʻlishiga  olib  keldi. 
Mintaqa  aloqa-kommunikatsiya  tizimining  muhim  boʻgʻinini  tashkil  etgan  bu 
jarayonlar  mintaqamizdagi  umumiy  iqtisodiy-madaniy  yuksalish,  mintaqa 
sivilizatsiyasi taraqqiyoti bilan bogʻliq holda paydo boʻldi va rivojlandi.

